
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ

Իրավական ակտի անհրաժեշտությունը.
Սույն որոշման ընդունման անհրաժեշտությունը պայմանավորված է ներկայումս Հայաստանի Հանրապետության Կոտայքի և Արագածոտնի մարզերում ծղրիդների լայն  տարածման դեմ պայքարի և վնասատուների կողմից գյուղատնտեսական նշանակության հողատեսքերին հասցվող վնասի կանխարգելմանն ուղղված աշխատանքների կազմակերպման և իրականացման ապահովման հրատապությամբ:

Ընթացիկ իրավիճակը և խնդիրները. 
2023 թվականի հունիսի 2-ի թիվ 1713 գրությամբ ՀՀ Արագածոտնի մարզի Ապարան համայնքի (այսուհետ՝ համայնք) ղեկավարը դիմել է ՀՀ էկոնոմիկայի նախարարությանը՝ (այսուհետ՝ ՀՀ ԷՆ) համայնքի անտառամերձ տարածքներում տարածված վնասատուների տեսակը որոշելու և վերջիններիս դեմ պայքարի աշխատանքներ իրականացնելու նպատակով։
Գրությամբ բարձրացված խնդիրը պարզաբանելու նպատակով 2023 թվականի հունիսի 5-ին ՀՀ ԷՆ և ՀՀ ԷՆ «Գյուղատնտեսական ծառայությունների կենտրոն» ՊՈԱԿ-ի (այսուհետ՝ Կազմակերպություն) համապատասխան ստորաբաժանման մասնագետները գործուղվել են համայնքի Եղիպատրուշ բնակավայր։
2023 թվականի հունիսի 6-ի թիվ 1119 գրությամբ Կազմակերպությունը ՀՀ ԷՆ է ներկայացրել մշտադիտարկում իրականացրած խմբի դիրքորոշումը, որի արդյունքում պարզվել է, որ վնասատուն պատկանում է ծղրիդների դասին և անտառամերձ տարածքներին պատճառելով զգալի վնասներ տարածվում է դեպի գյուղատնտեսական նշանակության հողատեսքեր՝ արոտավայրեր, խոտհարքներ, ինչպես նաև բնակավայրի տարածքում գտնվող ճոպանուղու հատված, բնակելի տներ և խնդրել ՀՀ ԷՆ միջնորդությունը՝ տվյալ խնդրին լուծում տալու նպատակով։
Հաշվի առնելով մասնագիտական եզրակացությունը, որ վնասատուները տարածված են հիմնականում անտառամերձ տարածքներում՝ ՀՀ ԷՆ-ն ՀՀ էկոնոմիկայի նախարարի 2023 թվականի հունիսի 16-ի թիվ 01/10778 գրությամբ դիմել է ՀՀ շրջակա միջավայրի նախարարություն (այսուհետ՝ ՀՀ ՇՄՆ) միջոցառումներ ձեռնարկելու նպատակով։
	ՀՀ ԷՆ-ն հրատապությունից ելնելով համայնքին հատկացրել է 1059. «Բուսաբուծության խթանում և բույսերի պաշտպանություն» ծրագրի 11002. «Բույսերի պաշտպանության միջոցառումներ» միջոցառման շրջանակներում գնված միջատասպան թունաքիմիկատի ծավալի մեծ մասը՝ 109 լիտր՝ համաձայն 2023 թվականի հունիսի 20-ի թիվ 1058-Ա հրամանի, միաժամանակ ՀՀ ԷՆ-ի և Կազմակերպության մասնագետները հունիսի 12-ից 16-ը ընկած ժամանակահատվածում գործուղվել են համայնք և իրականացրել են փորձնական սրսկման աշխատանքներ՝ թունանյութի 3 տարբեր չափաքանակներով՝ հասկանալու համար տվյալ վնասատուի վրա թունանյութի ազդեցությունը։ Ազդեցությունը որոշելուց հետո մասնագիտական խմբի հետ միասին համայնքի բնակիչները տնամերձ հողատարածքներում իրականացրել են պայքարի աշխատանքներ (արդյունավետությունը 98%)։ 
Կազմակերպությունը 2023 թվականի հունիսի 19-ի թիվ 1163 գրությամբ դիմել է ՀՀ ԷՆ տեղակալին և տեղեկացրել, որ ըստ Եղիպատրուշ բնակավայրի ղեկավարի վնասատուները կրկին ակտիվացել են և գրավում են ավելի մեծ արեալներ։ 
2023 թվականի հունիսի 20-ին ՀՀ ԷՆ-ի և Կազմակերպության մասնագետները Հայաստանի ազգային ագրարային համալսարանի կողմից հատկացված սրսկիչ անօդաչու թռչող սարքի միջոցով բուֆերային գոտի են ստեղծել՝ բնակավայրի տարածք բարձրադիր գոտուց վնասատուների մուտքը կանխելու նպատակով, միաժամանակ ցանցեր տեղադրել բնակավայրի ոռոգման ջրատարների  մեջ։ 
Վնասատուի հստակ տեսակը և կենսաէկոլոգիական առանձնահատկությունները պարզելու նպատակով նմուշներ են ներկայացվել նաև «Հանրապետական անասնաբուժասանիտարական և բուսասանիտարական լաբորատոր ծառայությունների կենտրոն» ՊՈԱԿ, արդյունքում՝ վնասատուն նույնականացվել է որպես Զախարովի հաստամարմին - Polysarcus zacharovi.
Միաժամանակ 2023 թվականի հունիսի 27-ին ՀՀ ՇՄՆ անտառային կոմիտեի, «Հայանտառ» ՊՈԱԿ-ի, ՀՀ ԷՆ-ի և Կազմակերպության մասնագետները համատեղ ուսումնասիրել են Ծաղկաձոր համայնքի վարչական տարածքում գտնվող անտառածածկ տարածքները և բացատները, որի արդյունքում ևս մեկ անգամ հաստատվել է, որ վնասատուն տարածված է նաև Ծաղկաձոր համայնքի վարչական տարածքների դաշտերում, խոտհարքներում, բացատներում և տարածվելով հասնում է հյուրանոցային համալիրներ՝ անհարմարություն ստեղծելով զբոսաշրջիկների և բնակիչների համար։
Հաշվի առնելով Ծաղկաձոր համայնքի, Եղիպատրուշ բնակավայրի տեղանքի ռելիեֆային առանձնահատկությունները և վնասատուների տարածման մեծ արեալները՝ ՀՀ ԷՆ կողմից իրականացված պայքարի աշխատանքները կարող են դառնալ անարդյունավետ, քանի որ պայքարի աշխատանքների իրականացումը անհնարին է դառնում միայն սրսկիչ անօդաչու թռչող սարքերի և տրակտորային սրսկիչների միջոցով և անհրաժեշտություն է առաջանում ուղղաթիռի միջոցով իրականացնել արագ և լայնամասշտաբ սրսկումներ՝ հետագայում վնասատուների տարածումը չպայքարած տարածքներից սահմանափակելու համար։
Հարկ է նշել, որ ՀՀ ՇՄՆ անտառային կոմիտեի կողմից այս տարի իրականացվել են պայքարի աշխատանքներ անտառածածկ տարածքներում, որը չի ընդգրկում գյուղատնտեսական նշանակության հողատեսքերը։
Աշխատանքների իրականացման համար  անհրաժեշտ է 12,985.0 հազ. ՀՀ դրամ հատկացնել  «Գյուղատնտեսական ծառայությունների կենտրոն» ՊՈԱԿ-ին՝ 1059.  «Բուսաբուծության խթանում և բույսերի պաշտպանություն» ծրագրի 11002. «Բույսերի պաշտպանության միջոցառումներ» միջոցառման շրջանակներում պայքարի միջոցառումներն իրականացնելու նպատակով, որի մեջ ներառված են 1350 հա տարածքի վրա առավել վնասակար օրգանիզմների դեմ  տարվող պայքարի միջոցառում /միջինացված կարգով 1 հա-ի վրա իրականացվող պայքարի միավորի գինը կազմում է մոտ 9619 դրամ: Ընդամենը 1350 հա *9619 դրամ  = 12 985 000 դրամ/:
Հաշվի առնելով այն հանգամանքը, որ միջոցառումը իրականացվելու է «Գյուղատնտեսական ծառայությունների կենտրոն» ՊՈԱԿ- ի կողմից, ապա վերջինիս կողմից իրականացվող ծառայությունը ենթակա է հարկման ԱԱՀ-ով։ Հետևաբար ընդանուր առմամբ նախատեսված միջոցառումը իրականացնելու համար կպահանջվի 15 582,0 հազար դրամ 
/12 985,0+20 % = 15 582,0 հազար դրամ/
Տեղեկացնում ենք որ կրկնակի հարկման ԱԱՀ-ի գումարը կհաշվանցվի օրենքով սահմանված կարգով և կվերադարձվի պետական բյուջե:

Տվյալ բնագավառում իրականացվող քաղաքականությունը.
 Որոշման նախագծի ընդունումն իրականացվող քաղաքականության փոփոխություն չի նախատեսում:

Կարգավորման նպատակը և բնույթը. 
Նախագծով առաջարկվում է վնասատուների տարածումը կանխարգելելու, գյուղատնտեսական մշակաբույսերին հասցված վնասը նվազեցնելու և զբոսաշրջությանը հասցվող վնասը մեղմելու նպատակով 1187. «Գյուղատնտեսության արդիականացման ծրագիր» ծրագրի 12007. «Փոքր և միջին «Խելացի» անասնաշենքերի կառուցման կամ վերակառուցման և դրանց տեխնոլոգիական ապահովմանն աջակցություն» միջոցառումից 15 582,0 հազար դրամ ՀՀ դրամ հատկացնել  1059.  «Բուսաբուծության խթանում և բույսերի պաշտպանություն» ծրագրի 11002. «Բույսերի պաշտպանության միջոցառումներ» միջոցառմանը։
Միաժամանակ տեղեկացվում է, որ նվազեցվող միջոցառման գծով ֆինանսական միջոցները տարվա ընթացքում վերականգնելու անհրաժեշտությունը բացակայում է։

Նախագծի մշակման գործընթացում ներգրավված ինստիտուտները և անձինք. Նախագիծը մշակվել է ՀՀ էկոնոմիկայի նախարարության կողմից:

Կապը կառավարության ծրագրի և ռազմավարական ծրագրերի հետ.
Նախագիծը բխում է ՀՀ կառավարության 2019 թվականի դեկտեմբերի 19-ի N 1886-Լ որոշման հավելված N 1-ի 27-րդ կետի՝ «ապահովել սննդամթերքի անվտանգությունը», ՀՀ կառավարության ծրագրի մասին ՀՀ կառավարության 2021 թվականի օգոստոսի 18-ի N 1363-Ա որոշման հավելվածի 2.4-րդ կետի՝  ապահովել կենդանիների և բույսերի հիվանդությունների կանխարգելման արդյունավետ համակարգի ներդրման և ՀՀ կառավարության 2021 թվականի նոյեմբերի 18-ի N 1902-Լ որոշման հավելված N 1-ով հաստատված ծրագրի 9.7 կետերի պահանջներից։

Պետական բյուջեում եկամուտների և ծախսերի ավելացման կամ նվազեցման մասին.
Նախագծի ընդունումը 2023 թվականի պետական բյուջեի ծախսերում և եկամուտներում փոփոխություն չի առաջացնում։

Ակնկալվող արդյունքը. 
Նախագծի նպատակն է ՀՀ ԷՆ կողմից գյուղատնտեսության ոլորտում իրականացվող ծրագրերի կայունունության պահպանումը, ինչպես նաև միջոցառումների իրականացման շարունակական շղթայի ապահովումը։
Նախագծի  ընդունման արդյունքում հանրապետության տարածքում կապահովվի կայուն բուսասանիտարական իրավիճակ, կնվազեցվի վնասակար օրգանիզմների կողմից գյուղատնտեսական մշակաբույսերին հասցվող տնտեսական վնասակարության շեմը, կկանխարգելվի հետագա տարիների ընթացքում տվյալ վնասատուի կողմից առավել մեծ տարածքների ընդգրկումը, որը հնարավորություն կընձեռի ապահովել գյուղատնտեսական մշակաբույսերից մեծ քանակի և բարձր որակի բերքի ստացումը։
